
Ana!Ana!… o adın qarşısında bir qul tək
Həmişə səcdədə olmaq mənə fəxarətdir.
Onun əliylə bəla bəhrinə yuvarlansam,
Yenə xəyal edərəm bəzmi-istirahətdir.

Şifahi xalq yaradıcılığımızdan tutmuş 
yazılı ədəbiyyatımıza qədər bütün ədəbi 
nümunələrdə ana məhəbbəti, qadın qüdrəti özü-
nün geniş poetik əksini tapmışdır. Böyük Cəfər 
Cabbarlının “Ana” şeiri isə bu nümunələrdən 
biridir. 

Hər bir ailə kiçik bir dövlətə bənzəyir. 
Onun da öz qanunları, adət-ənənəsi, yaşam 
tərzi, özəl mühiti var. Dünyada mövcud olan bu 
təbii birliklərin içərisində Azərbaycan ailəsinin 
özünəməxsusluğu, yüksək mənəvi dəyərlərə 
bağlılığı ilə seçilir. 

Aliliyin zirvəsində dayanan qadın haq-
qında Məhəmməd (s.) peyğəmbərin “Cənnət 
anaların ayaqları altındadır” fikri çoxmənalı 
mətləblərdən xəbər verir. Bəlkə də, buna görə 
Hüseyn Cavid “qadın Günəş, cocuq Ay”-dır, – 
deyirdi. 

Bu gün hürriyyətinə sahib çıxmış 
Azərbaycan qadını həm öz ailəsində, həm də 
həyatın müxtəlif sahələrində fədakarcasına 
çalışmaqdadır. Ümummilli lider Heydər 
Əliyev deyirdi: “Azərbaycan qadını ta-
rix boyu öz ağlı, zəkası, namusu, qeyrəti, 
isməti, fədakarlığı, çalışqanlığı, mərdliyi, 
vətənpərvərliyi, millətinə, torpağına olan 
hədsiz məhəbbəti, gözəlliyi və Azərbaycan 
xalqının xüsusiyyətləri ilə tanınmışdır”. 
Abır və həya, namus və qeyrət Azərbaycan 
ailəsinin ülviliyini, üstünlüyünü şərtləndirən, 
müqəddəsliyinə təminat verən amillərdəndir. 
Azərbaycanın çox cəsur, qeyrətli, qəhrəman, 
diplomat, savadlı, duyumlu xanımları olub. 
Xanların, bəylərin əksəriyyətinin xanımı geniş 
dünyagörüşünə malik savadlı, hazırcavab, 
mərd qadınlar kimi tanınıblar. Onların adlarını 
yazsaq, uzun bir siyahı əmələ gələr.

Doğrudur, bütün əhalinin kütləvi surətdə 
savadlanması sovet dövründə həyata keçirilib. 
Amma o illərin də çox zərbəsi Azərbaycan 
ailəsini acı rüzgarın ixtiyarına verib. Ölkəni 
bürümüş repressiyaların caynağına təkcə 
ayrı-ayrı şəxsiyyətlər deyil, neçə-neçə ailə 
bütövlükdə ilişib. Çoxunun taleyindən indi də 
xəbər-ətər yoxdur. Azərbaycan ailəsi gah sovet 
quruluşunun repressiyasına məruz qalıb, gah 
da ermənilərin törətdiyi qanlı münaqişələrin 
qurbanına çevrilib. Amma buna baxmayaraq, 
ayrı-ayrı şəxsiyyətlərin, millətini ürəkdən 
sevən fədailərin hesabına Azərbaycan ailəsi 
yaşayıb, var olub, cəmiyyət üçün ləyaqətli 
övladlar tərbiyə edərək böyüdüb. 

Ümummilli lider Heydər Əliyevin 
respublikaya rəhbərlik etdiyi birinci dövrdə 
Azərbaycan ailəsinin firavan yaşamasına, 
gənclərin ali təhsil almasına, qadınların 
müxtəlif vəzifələrə irəli çəkilməsinə daha çox 
diqqət yetirildi. Ailə başçısına, xüsusilə də 
analara göstərilən bu qayğı səbəbsiz deyildi. 
Heydər Əliyevin uzaqgörən siyasətinin ifadəsi 

olaraq Azərbaycan ailəsinin maddi və mənəvi 
problemlərinin bütün tərəflərinə nəzər salınırdı.

Ötən əsrin sonlarında ermənilərin başladıq-
ları ədalətsiz müharibənin və ölkəni bürü-
müş hərc-mərcliyin ağrı-acıları Azərbaycan 
ailəsinin həyatından izsiz keçmədi. Yenidən 
ağır bir dərdlə üz-üzə dayanan Azərbaycan 
ailəsinin ünvanına qara xəbərlər gəldi. Onlar bu 
ağır və ədalətsiz savaşda torpaq və övlad itkisi 
ilə üzləşdilər. Dünyanın ən xoş sözünə, tərifinə, 
təltifinə layiq olan Azərbaycan ailəsi bədnam 

qonşularımızın törətdiyi vəhşiliklər nəticəsində 
qaçqın və məcburi köçkünə, didərginə çevrildi. 
Zülmlə, min əziyyətlə tikib qurduqları xani-
manları itirərək çadırlarda, yataqxanalarda, 
vaqon və uçuq komalarda məskunlaşdılar.

Heydər Əliyevin Azərbaycan ailəsinin, 
xüsusilə də qadınların hüquqlarının qorunması-
nı, azadlıq arzularının təminatçısı olmasını bir 
fakt da təsdiqləyir. Bu, 1995-ci ildə ulu öndərin 
imzaladığı fərmana əsasən, BMT-nin “Qadınla-
ra qarşı hər cür ayrı-seçkiliyin bütün formala-
rının ləğv edilməsi haqqında Konvensiya”ya 
Azərbaycanın qoşulmasıdır. Heydər Əliyev 
Azərbaycan ailəsinin qayğıkeşi, himayədarı 
idi. 1998-ci ildə ümummilli liderin sərəncamı 
ilə Qadın Problemləri üzrə Dövlət Komitəsi 
yaradıldı. Azərbaycan Respublikasında dövlət 
qadın siyasətinin həyata keçirilməsi haqqında 
sərəncam imzalandı. Bu komitənin yaradılma-
sı, həyatın zərurəti idi. Ölkə tərəqqi etdikcə, 
qadınların fəaliyyət miqyası genişləndikcə 
ailələrdə müəyyən problemlərin olması labüd-
dür. Bu səbəbdən də komitənin fəaliyyətini 
daha da genişləndirmək, işinin istiqamətini 
dürüstləşdirmək üçün Prezident İlham Əliyevin 
2006-cı ildə imzaladığı sərəncama əsasən 
Ailə, Qadın və Uşaq Problemləri üzrə Dövlət 
Komitəsi yaradıldı.

Azərbaycan ailəsinin qayğıları dövlət 
başçısının daim diqqətində olan prioritet 
məsələlərdəndir. Bəllidir ki, Prezident İlham 
Əliyevin bu sahədə apardığı siyasət ümummilli 
liderin bünövrəsini qoyduğu, memarı olduğu 
siyasətin üzərində qurulub və davam etdirilir. 
Dünyanın bir çox yerində olduğu kimi, bizdə 
də bu sahədə müəyyən problemlər mövcuddur. 
Fərəhlənirik ki, Azərbaycan ailəsində olan 
problemlər dünya ölkələrində olduğu qədər 
ciddi və qorxulu deyildir. Bu gün dünyada 
qadınlara qarşı yönəlmiş zorakılığın qarşısının 
alınması ciddi problemdir. Biz bir millət olaraq 

dədə-babadan ailənin müqəddəsliyinə Quran 
ayəsi kimi yanaşmışıq. Həmişə fikirləşmişik 
ki, cəmiyyətdə hansısa bir problemi azaltmaq 
istəyiriksə, bunun kökünü tapmaq üçün hər 
bir işi ailədən düzüb-qoşmalıyıq. Beşikdən 
başlayaraq bütövlükdə demoqrafik vəziyyətin 
tənzimlənməsinə qədər hər bir proses diqqət 
mərkəzində olmalıdır.

Bakıda Azərbaycan qadınının azadlıq 
rəmzi olan məşhur bir heykəl var. Çadrasını 
başından atan bu qadın, sanki, qara fikirlərə, 

nadanlığa meydan oxuyaraq üzünü işıq-
lı səhərlərə, xoş gələcəyə tutub. Bu, azad 
Azərbaycan qadınının abidəsidir. Savadsızlığın, 
avamlığın, geriliyin hökm sürdüyü zamanlarda 
millətin aydın fikirli, işıqlı insanları, ziyalı-
ları xalqı maarifləndirmək üçün ilk növbədə 
çalışırdılar ki, bu ləyaqətli missiyanı yerinə 
yetirmək üçün qadınlar mütləq təhsil alsınlar. 
Bunun üçün də hər cür mübarizə yoluna qədəm 
atırdılar. Gah qəzet, jurnal çap edirdilər, gah 
məktəb açırdılar, gah teatr “çıxardırdılar”, gah 
da özgə millətin ziyalı xanımı ilə evlənirdilər 
ki, bəlkə bizimkilərin gözləri açılsın.

Azərbaycanda qızlar üçün məktəb açıl-
masının ilk təşəbbüskarı görkəmli maarifçi 
Cəlil Məmmədquluzadə olub. O, 1893-cü ildə 
Nehrəm məktəbində müdir işləyəndə qızlar 
sinfi açıb. Bu cəsarətli işin davamı olaraq bir 
il sonra Şəkidə də qızlar sinfi açılıb. 1901-ci 
ildə isə Hacı Zeynalabdin Tağıyevin təşəbbüsü 
ilə Bakıda ilk müsəlman qız məktəbi açılıb. 
Həmin dövrdə Tiflisdə də Azərbaycan qız 
məktəbinin açılmasına təşəbbüs göstərilmişdi. 
Diqqətçəkən budur ki, məktəbi açmağı qarşı-
larına məqsəd qoyan Tiflis qız gimnaziyasını 
bitirmiş 3 müsəlman xanım olub. Bakıda 
qızlar üçün məktəb açılmamışdan çox əvvəl, 
hələ 1850-ci ildə qədim oğuz yurdu İrəvanda 
müsəlman qızlar məktəbi fəaliyyət göstərirdi. 
Bu fakt özü maraqlıdır. 

Azərbaycanın bir sıra bölgələrində qadın 
xeyriyyə cəmiyyətləri fəaliyyət göstərərək qız-
ların təhsilə cəlb olunmasına kömək edirdilər. 
Bu işdə milyonçuların xanımları xüsusi fəallıq 
göstərirdilər. Murtuza Muxtarovun xanım Liza 
Muxtarova zadəgan ailəsində böyüdüyündən və 
mükəmməl təhsil gördüyündən Azərbaycanın 
maarifpərvər xanımları ilə birlikdə çalışaraq 
qızların savadlanmasına səy göstərirdi. Ən 
nümunəvi qadın ocaqlarından birinin də yaradı-
cısı məhz o olmuşdu.

Xarici ölkədə ilk ali təhsil alan qadın 
Şövkət Məmmədova olmuşdur. Onun Mi-
landa peşəkar musiqi təhsili almasına maddi 
dəstəyi Hacı Zeynalabdin Tağıyev boynuna 
götürmüşdü. Azərbaycanın ilk maarifpərvər 
qadınlarından biri də Mina xanım Talışinskaya 
olub. Xanımların maariflənməsi yolunda çox 
fədakarlıq göstərmiş bu xanım, təəssüf ki, az 
yaşayıb. Musiqi təhsili almış ilk pianoçu qadın-
lardan biri Nəzirə Yaqubova olub.

Həsən bəy Zərdabinin və onun ömür-gün 

yoldaşı Hənifə xanımın Azərbaycan qadın-
larının maariflənməsində əvəzsiz xidmətləri 
olub. 1901-cu ildə Bakıda birinci rus-tatar qız 
məktəbi açılıb. Hənifə xanım həmin məktəbin 
rəhbəri, həm də pedaqoji işçi kimi fəaliyyət 
göstərib. Qızların savadlanmasında müəllim 
Səkinə Axundzadə həm də ilk azərbaycanlı 
yazıçı qadındır.

Cəlil Məmmədquluzadənin həyat yoldaşı 
Həmidə xanım Cavanşir 1912-ci ildə Tiflisdə 
keçirilən pambıqçılıqla bağlı qurultayda 
məruzə ilə çıxış edən ilk azərbaycanlı qadın 
idi. Hətta bu qurultayda Həmidə xanımın 
çıxışına mane olmaq istəyən bəzi qüvvələr 
onun əvəzinə erməni qadının məruzə etməsini 
istəyiblər. Lakin Həmidə xanım bu cəhdlərə 
baxmayaraq, öz məruzəsini edir. Onun pam-
bıqçılıqla bağlı məruzəsi o qədər mükəmməl, 

səlis, məntiqli və geniş olur ki, erməni qadının 
çıxışını ləgv edirlər. Bax budur Azərbaycan 
qadının qüdrəti, uğuru,fədakarlığı... Bir müddət 
Mirzə Cəlillə bərabər İranda yaşamağa məcbur 
olduqda Həmidə xanım Təbrizdə qadınlar üçün 
qız məktəbi açmaq fikrinə də düşüb. Nəriman 
Nərimanovun köməyi ilə geriyə çağırıldıqları 
üçün bu iş yarımçıq qalıb.

Azərbaycan mədəniyyəti tarixində 
özünəməxsus yeri olan Şəfiqə xanım 
Əfəndizadə həm ilk maarifpərvər-pedaqoq, 
həm də publisist yazıçı kimi fəaliyyət göstərib. 
1910-cu ildə Bakıda ikinci rus-tatar qız 
məktəbi açılanda Şəfiqə xanım orada dərs 
deyib. İlk maarivpərvər xanımlardan sayılan 
Xədicə xanım Ağayeva 1902-ci ildə Daşkənddə 
qızlar gimnaziyasını bitirmişdi. Uzun müddət 
Bakıda pedaqoji fəaliyyətlə məşğul olub. 
Qadınların savadlanmasında kişilərlə bərabər 
Azərbaycan xanımlarının özləri daha çox 
fədakarlıq göstəriblər: Xurşud Ağayeva, Rəhilə 
Hacıbababəyova, Sürəyya Vəlibəyova, Zəhra 
Ağayeva, Tamara Axundova və başqaları.

1910-cu ildə Bakıda üçüncü rus-tatar qız 
məktəbi açıldı. Eyni zamanda təkcə Bakıda 
deyil, İrəvanda, Naxçıvanda, Gəncədə, Şama-
xıda belə məktəblərin sayı getdikcə artırdı. 
Xalq Cümhuriyyətinin 23 aylıq hakimiyyəti 
dövründə də qadınların təhsilinə diqqət verilir-
di. Təəssüf ki, Sovet Rusiyasının Azərbaycanı 
işğal etməsi ilə əlaqədar baş alıb gedən tutha-
tutlar, repressiyalar bu ziyalıların qətli, sürgünü 
ilə nəticələndi. Təzyiqlərdən, təqiblərdən 
qurtulmuşlar isə dünyanın müxtəlif ölkələrinə 
səpələndilər. Biz kökümüzdən üzülərək suya 
salınmış şitil kimi böyüdük. Bizə elə gəldi ki, 

Azərbaycan qadınına azadlığı və təhsili ancaq 
sovet hökuməti verib.

Aparılan statistik hesablamalar göstərir ki, 
bütün müsəlman dövlətləri arasında ziyalı xa-
nımların sayına görə Azərbaycan birinci yerdə 
durur. Umnisə Musabəyova, Sona Axundova, 
Məhbubə Mahmudbəyova, Zərifə Əliyeva, 
Sara Aşurbəyli, Leyla Məmmədbəyova, Əzizə 
Cəfərzadə, Mədinə Gülgün, İzzət Orucova, 
Nigar Rəfibəyli, Validə Tutayuq, Püstəxanım 
Əzizbəyova, Səidə İmanzadə, Şükufə 
Mirzəyeva, Əzizə Məmmədova, Sona Hacıye-
va, Fatma Qədri, Hökumə Qurbanova, Mirva-
rid Dilbazi, Zəhra Quliyeva kimi alim, həkim, 
pedaqoq, təyyarəçi, şair, yazıçı və mədəniyyət 
xadimləri qürur duyduğumuz xanımların bir 
qismidir. 

Ümummilli lider Heydər Əliyev 1974-cü 
ildə deyirdi: “Həyatın özü, bizim təcrübəmiz 
sübut etmişdir ki, qadınların başçılıq etdikləri 
müəssisələr, kolxozlar, idarələr bir qayda ola-
raq qabaqcıllar sırasında gedir. Bunlarda səliqə-
sahman daha çox olur, əmək intizamının pozul-
ması halları da azdır”. Bəlkə də elə buna görə 
qadınların müxtəlif vəzifələrə irəli çəkilməsinə 
daha çox diqqət verilirdi. Ali məktəb rektoru, 
zavod, fabrik direktoru, baş həkim, deputat, 
nazir və digər vəzifələrdə çalışan xanımlar öz 
vəzifələrinin öhdəsindən ləyaqətlə gəlirlər. 
Heydər Əliyevin uzaqgörən siyasətinin ifadəsi 
olaraq, Azərbaycan qadınının maddi və mənəvi 
problemlərinin bütün tərəfinə işıq salınırdı.

Ötən əsrin sonlarında qadınlarımız 
üçrəngli bayrağımızın yenidən qaldırılması 
üçün hürriyyət uğrunda savaşa qalxdılar. Həcər 
qeyrətli, Nüşabə qüdrətli, Nigar düşüncəli qız-
larımız Vətən torpağı uğrunda döyüşə atıldılar. 
Azərbaycanın Milli Qəhrəmanları sırasına on-
ların da adı yazıldı: Salatın Əsgərova, Gültəkin 
Əsgərova. Düşmən əlinə keçməmək üçün 
özlərini qaya başından uçuruma atan kəlbəcərli 
xanımların ucalığı və böyüklüyü qarşısında söz 
tapa bilmirsən.

Bu gün Azərbaycan qadınının səsi 
beynəlxalq aləmdən –Avropa Şurasından gəlir. 
Azərbayan qadını zəkası ilə diqqət çəkdiyi kimi 
biləyinin gücü ilə də qalib gəlməyi bacarır. 
Müxtəlif beynəlxaql idman yarışlarında, olim-
piadalarda üçrəngli bayrağımızı yüksəklərə 
qaldırır, qızıl medallar qazanır. Azərbaycan 
qadını uzaq Pakistanda müsəlman qızları üçün 
məktəb tikdirir. UNESCO-nun və İSESCO-nun 
xoşməramlı səfiri kimi şərəfə nail olur. Qadın 
ana, qadın bacı, qadın bir evin işığı, isti çörəyi, 
səliqə-sahmanıdır. Sülh elçisi, sevgi rəmzidir. 
Ona dəyər vermək,onu qorumaq bəşəriyyətin 
işıqlı gəlcəyini təmin etməkdir. Xoşbəxt qadın 
xoşbəxt həyatın özü, səadətin özülüdür. 

Ülviyyə VAHİDQIZI, 
“Xalq qəzeti”

Azərbaycan qadını: tarixilik və müasirlik 
ŞƏRƏFLİ AD VƏ DÜRÜST ƏMƏL

Məqalə Ailə, Qadın və Uşaq Problemləri üzrə Dövlət Komitəsinin Azərbaycan 
Xalq Cümhuriyyətinin və Azərbaycan qadınlarına seçki hüququ verilməsinin 100 illiyi 
münasibəti ilə keçirdiyi müsabiqəyə təqdim edilir.

 � Həmin gün dünyanın, xüsusilə işğalçı Ermənistan 
dövlətinin nəzərləri  Bakıya, Azərbaycan Respublikası Silahlı 
Qüvvələrinin yaradılmasının 100 illik yubileyi münasibətilə 
Azadlıq meydanında keçirilən təntənəli  hərbi parada dikilmişdi.  
Azərbaycan Respublikasının Prezidenti, Silahlı Qüvvələrin Ali Baş 
Komandanı İlham Əliyevin, birinci xanım Mehriban Əliyevanın 
iştirak etdikləri  hərbi paradı  dövlət və hökumət rəsmiləri, xarici 
ölkələrin respublikamızdakı səfirləri, hərbi attaşelər, beynəlxalq 
təşkilatların əməkdaşları, yubiley tədbiri ilə əlaqədar ölkəmizə 
gələn nümayəndə heyətlərinin rəhbərləri və müharibə veteranları 
da böyük maraqla izlədilər. 

Paradda  Türkiyə, Pakistan, 
Belarus, Bəhreyn, Birləşmiş Ərəb 
Əmirlikləri, Gürcüstan, İran, İsra-
il, Qazaxıstan, Özbəkistan, Rusiya, 
Səudiyyə Ərəbistanı və Ukraynadan 
olan 100-dək nümayəndə iştirak edirdi. 
Çoxlu hərbi texnikanın, gəmilərin, uçuş 
vasitələrinin, o cümlədən silahlanmaya 
yeni qəbul edilmiş ən müasir zirehli 
texnikaların, raket və artilleriya qur-
ğularının, hava hücumundan müdafiə 
sistemlərinin, helikopterlərin, pilotsuz 
uçuş aparatları kimi müxtəlif növ ən 
yeni silahların nümayişi Azərbaycanda 
ordu guruculuğunun dövlət siyasətinin 
prioritetini təşkil etməsindən xəbər 
verirdi.

Hərbi paradda səsləndirilən 
fikirlərdən də bəlli oldu ki, Azərbaycan 
Ordusu yenilməzdir, güclüdür. 
Azərbaycan əsgəri vətənpərvərdir, 
mübarizdir, qorxmazdır, cəsarətlidir, 
yüksək hazırlıqlıdır. Azərbaycan əsgəri 
Vətəninə, xalqına, dövlətinə, Ali Baş 
Komandanına həmişə sadiqdir. Zaman 
bu deyilənlərin nə qədər həqiqət 
olduğunu dəfələrlə sınaqdan çıxarıb.  
Biz 2016-cı ilin aprelində cəmi dörd 
gün davam edən müharibədə də bunun 
şahidi olduq. Təkcə biz yox, işğalçı 
Ermənistanın hərbçiləri, habelə dünya 
ictimaiyyəti də  ordumuzun  işğal 
altında olan ərazilərimizi azad etmək 
iqtidarında olduğunu gördü. 

Hərbi paradda vurğulandığı kimi, 
vətənpərvərlik ruhu ilə silahlanmış 
Azərbaycan əsgərinin qarşısında ən 
müasir silahlara sarılmış düşmən 
belə tab gətirə bilməz.  Hərçənd, 
aprel döyüşlərində də bəlli oldu ki, 
Ermənistan ordusu müasir silahlardan 
hələ də məhrumdur və Rusiyanın nuh 
əyyamından qalmış  köhnə, heç nəyə 
yaramayan, sınıq-salxaq silahlarının 
ümidinə qalıb. Azərbaycanda isə 1200 
adda silah-sursat istehsal olunur. Bun-
dan başqa, ölkəmiz  ən müasir silahları 
alaraq  ordumuzun gücünü, qüdrətini 
daha  da artırır, hərbçilərimizin 
Vətənin müdafiəsində ayıq-sayıq 
dayanmasına, düşmənin törətdiyi 
təxribatlara layiqli cavab verməsinə 
hər cür şərait yaradır. Azərbaycan 
əsgəri bu keyfiyyətlərini, qorxmaz-
lığını, şücaətini, qəhrəmanlığını  
2016-cı ilin Aprel döyüşlərində və bu 
yaxınlarda Naxçıvan Muxtar Respub-
likasının Şərur rayonu istiqamətində 
də bir daha nümayiş etdirdi.  Məhz 
həmin qəhrəmanlığın bariz nümunəsi 
kimi bu gün Azərbaycan bayrağı Talış 
zirvəsində, Lələtəpədə, Naxçıvanın 
Günnüt, Qızılqaya yüksəkliklərində 
əzəmətlə dalğalanır. Strateji əhəmiyyət 
daşıyan bu yüksəkliklərin geri qay-
tarılması sübut edir ki, Azərbaycan 
məhz Prezident İlham Əliyevin Ali Baş 
Komandanlığı altında öz tarixi torpaq-

larını mütləq düşmən tapdağından azad 
edəcək, ölkəmizin ərazi bütövlüyünün  
təmin edilməsi istiqamətində bütün 
vasitələrdən istiadə edərək buna nail 
olacaq, əzəmətli dövlət bayrağımız 
Şuşada, Xankəndidə, Laçında və işğal 
altında olan digər torpaqlarımızda da 
vüqarla dalğalanacaq.

Azərbaycanın hərbi qüdrəti 
Ermənistanda təlaş yaradıb. Bunu işğal-
çı ölkənin zabitləri, həmçinin dünyanın 
tanınmış politoloqları da təsdiqləyirlər. 
Bir neçə gün əvvəl Azadlıq meydanında 
keçirilmiş hərbi paradın xofu erməniləri 
ciddi təşvişə salb. Bunu düşmən tərəfin 
hərbçiləri də açıq-aydın etiraf edirlər. 
Erməni polkovniki, Tiqran Met Xüsusi 
Hərbi Təlim və Tədris Mərkəzinin 
direktoru  Karyon Qumaşyan yerli 
kütləvi informasiya vasitələrinə verdiyi 
müsahibəsində  Azərbaycan  Ordusunun 
gücü qarşısında aciz olduqlarını 
təsdiqləyib. O, Azərbaycan Ordusunun 

qüdrətindən  söhbət açaraq deyib ki, bu  
ordu hazırda ən müasir hərbi texnika 
ilə təchiz olunub və yüksək intizama 
malikdir.

Erməni polkovniki deyib ki, 
Azərbaycan Prezidenti İlham Əliyevin 
hərbi paraddakı son bəyanatı ciddi 
çağırışdır. Ermənistan isə susqunluğunu 
saxlamaqdadır. O deyib ki, Azərbaycan 
Ordusunun son  hərbi paradında dünya-
nın müxtəlif ölkələrinin nümayəndələri 
iştirak edirdilər. Prezident İlham 
Əliyev onların gözü  qarşısında bu cür 
bəyanatla çıxış etdi.  

Erməni polkovniki  həyəcanla 
bidirib ki, Azərbaycan Ordusu  Arpa 
kəndi istiqamətində öz mövqelərini irəli 
çəkməklə Ararat, Keşişkənd və Arpa 
kəndini nəzarətdə saxlayır. Bu reallıq-
dır.  

Qumaşyan  Ermənistan Müdafiə 
Nazirliyini də kəskin tənqid edərək 
deyib ki, bu gün  ölkəsinin Müdafiə 
Nazirliyi öz adını tam doğruldur:  
“Çünki yalnız müdafiə olunur.  
Gözləyir ki, bizə hücum  edəcəklər. 
Biz də müdafiə olunacağıq. Əgər 
müdafiə oluna bilsək” . O, təlaşla 
deyib ki, bu dəfə müharibə geniş miq-
yaslı ola bilər. Bunu Azərbaycan  Si-
lahlı Qüvvələrinin ən müasir texnikası 
sübut edir. Erməni polkovniki deyib 
ki, Ermənistanda ordu talan olunan 
zaman Azərbaycan hərbi texnikanın 
modernləşdirilməsi və ordu quruculu-
ğu ilə məşğul olub.

Erməni polkovniki bütün bunlarla  
yanaşı, hazırda Azərbaycan Ordusu-
nun  hazırlıq və döyüş qabiliyyətinin 
yüksək səviyyədə olduğunu da etiraf 
edib. Bakıda keçirilən hərbi paradı 
diqqətlə izlədiyini vurğulayan Qumaş-
yan  silahların yeni olduğunu, hətta sıra 
hazırlığının öz intizamına görə Cənubi 
Koreya ordusunu xatırlatdığını deyib. 
Onun fikrincə, müharibə şəraitində olan 
ölkəni bu cür vəziyyət çox ciddi narahat 
etməlidir: “Azərbaycan yeni silah-
sursatını nümayiş etdirdi. Ehtimal ki, 
silahların bir qismi hələ məxfi saxlanılır. 

Bizim isə bunun qarşısında hansısa ad-
dım atdığımızı görmürəm. Biz bundan 
ciddi nəticə çıxarmasaq, vəziyyətimiz 
çox pis olacaq”.

Amerika Birləşmiş Ştatlarının Mar-
kett Universitetinin professoru, polito-
loq Piter Teysin fikirləri də maraqlıdır. 
O deyib ki, Ermənistan iqtisadiyyatının 
düzgün  inkişafının yeganə resepti işğal 
olunmuş Azərbaycan ərazilərindən 
öz qoşunlarını geri çəkməkdir. Poli-
toloq Ermənistanın yüksək vəzifəli 
hərbçilərinin xeyriyyə məqsədləri üçün 
toplanmış məhsulların  oğurlanmasına, 
talan edilməsinə də münasibət bildirib. 
Deyib ki, Ermənistanın həbs edilmiş  
Milli Qəhrəmanı, sabiq deputat,  general 
Manvel Qriqoryan korrupsiya yolu ilə 
külli miqdarda sərvət əldə edib və  bu-
nunla da xaricdə Ermənistanın imicinə 
sağalmaz zərbə vurub.  Politoloqun 
fikrincə, yüksək vəzifəli hərbçilərin bu 

cür hərəkətləri Ermənistan ordusun-
da baş alıb gedən kütləvi  fərrariliyin 
səbəbidir. 

Amerikalı professor bildirib ki, 
son 30 ildə  Ermənistan ordusu yüksək 
hazırlıqlı  taktika və  döyüş nümayiş 
etdirməyib.  Həmvətənləri və sıravi 
əsgərlər yoxsulluq şəraitində, yoluxu-
cu xəstəliklər girdabında yaşadığı bir 
vaxtda erməni generalların lüks həyat 
tərzi keçirdiyi, rəsmi Yerevanın isə  
Azərbaycanın torpaqlarını işğal altında 
saxladığı müddətdə  hər hansı bir uğur 
və irəliləyiş baş verməyəcək. Politoloq, 
həmçinin  Ermənistan cəmiyyətinin son 
illər çox kədərli olduğunu,  gənclərin 
həyat tərzini yaxşılaşdırmaq üçün  
ölkəni tərk etdiyini, erməni əsgərlərinin 
ac qaldığını, hərbi təchizat çatışmazlı-
ğını yaşadığını  və daim gərginlik, əsəbi 
vəziyyətdə olduqlarını bildirib. 

Politoloq vurğulayıb ki, əgər Nikol 
Paşinyan düşünülmüş xarici siyasət 
yeritməsə, Azərbaycanın imkanlarını, 
xüsusilə sonuncu paradda nümayiş olu-
nan silah-sursatı, hərbi texnikanı düz-
gün qiymətləndirməsə, Ermənistan düş-
düyü bataqlıqdan qurtula bilməyəcək. 
Onun fikrincə, Azərbaycanda keçirilən 
sonuncu hərbi parad Ermənistan üçün 
ibrət dərsi olmalıdır.

Göründüyü kimi, Azərbaycan Or-
dusunun hərbi qüdrəti, gücü, ən müasir 
silahlarla, hərbi texnika ilə təchizatı 
dünyanın da diqqət mərkəzindədir. 
Azərbaycan Prezidentinin dediyi kimi, 
düşmənin istənilən strateji obyektini 
məhv etməyə qadirik. Bütün stra-
teji məntəqələr Azərbaycan Ordusu 
tərəfindən məhv edilə bilər. Xalqımız 
tam arxayın ola bilər ki, ordumuz 
istənilən vəzifəni yerinə yetirməyə 
qadirdir.

Dövlətimizin başçısı, Ali Baş 
Komandan İlham Əliyev Azərbaycan 
Respublikası Silahlı Qüvvələrinin 
yaradılmasının 100 illik yubileyi 
münasibətilə iyunun 26-da   “Azadlıq” 
meydanında keçirilən təntənəli hərbi 
parada  ordumuzun  ən müasir si-
lahlarla təchiz olunduğunu bir daha 

bəyan etmişdir: “Ordumuz ən müasir 
silahlarla, texnika ilə təchiz edilmişdir. 
O cümlədən, Azərbaycanda istehsal 
olunan bir çox hərbi təyinatlı məhsullar 
ordumuzun potensialını gücləndirir. 
Bizim təşəbbüsümüzlə son illər ərzində 
20-dən çox hərbi zavod yaradılmışdır. 
Bu zavodlarda 1200 adda hərbi təyinatlı 
məhsullar istehsal olunur, ordumuz 
təchiz edilir. Eyni zamanda, biz artıq 
hərbi məhsullarımızı ixrac etməyə də 
başlamışıq. Həmçinin Azərbaycan bir 
çox ölkələrdən ən müasir silah və tex-
nika alır. Bu gün bu silahların kiçik bir 
hissəsi paradda nümayiş etdiriləcək.”

Prezident, Ali Baş Komandan  
son illər ərzində ən müasir texnika və 
silahlar alındığını da diqqətə çatdırmış-
dır:  “Onların arasında yüzlərlə zirehli 
texnika, bir çox gözətçi gəmisi, hərbi 
gəmilər, hava hücumundan müdafiə 
sistemləri, ən müasir standartlara 
cavab verən sistemlər, onlarla döyüş 
təyyarəsi, yüzdən çox döyüş, hərbi 
nəqliyyat, nəqliyyat helikopteri, ən 
müasir kəşfiyyat və döyüş pilotsuz 
uçuş aparatları, ən müasir artilleriya 
qurğuları, uzaqmənzilli raketlər, yaylım 
atəşli raket sistemləri, əməliyyat-taktiki 
raket kompleksləri – bütün bunlar bizim 
hərbi gücümüzü artırır. Deyə bilərəm ki, 
ordunun maddi-texniki təchizatı baxı-
mından Azərbaycan dünya miqyasında 
nadir ölkələrdən biridir”.

Ölkə başçısı bəyan etmişdir ki, 
2016-cı ilin Aprel döyüşləri, 2018-ci 
ilin Naxçıvan əməliyyatında işğaldan 
azad edilmiş torpaqlarda Azərbaycan 
bayrağı qaldırıldı. Həmin bayraqlar 
hərbi paradda, "Azadlıq" meydanında 
nümayiş etdirildi.  Bunun böyük mənəvi 
əhəmiyyəti var. Azərbaycan Prezidenti 
qətiyyətlə bildirmişdir: “Gün gələcək, 
işğaldan azad olunmuş torpaqlarda qal-
dırılan Azərbaycan bayraqları "Azadlıq" 
meydanına gətiriləcək və hərbi paradda 
nümayiş etdiriləcək”.

Əliqismət BƏDƏLOV,  
“Xalq qəzeti”

Azərbaycan getdikcə güclənəcək. Bizim qarşımızda bütün 
üfüqlər açıqdır. Azərbaycan yalnız inkişaf yolu ilə gedəcək. 
Ermənistan bizimlə rəqabət apara bilmir və apara bilməyəcək. 
Tarixi həqiqət, beynəlxalq hüquq bizim tərəfimizdədir.  
Aprel, Naxçıvan qələbələri bir daha ordumuzun, xalqımızın 
vətənpərvərlik ruhunu gücləndirir.

İlham ƏLİYEV  
Azərbaycan Respublikasının Prezidenti, 
 Silahlı Qüvvələrin Ali Baş Komandanı

Azərbaycan Ordusu torpaqlarımızın 
bütövlüyünü bərpa etmək iqtidarındadır 


